
USTAVNOPRAVNA KOMISIJA 
DOMA NARODA  

Ustavnopravna komisija  jedna je od stalnih komi-
sija Doma naroda Parlamentarne skupštine BiH. 
Ova komisija ima  šest članova, a njen rad orga-
niziraju predsjedavajući, te prvi i drugi zamjenik 
predsjedavajućeg.  Oni su ujedno i pripadnici jednog 
od tri konstitutivna naroda u BiH.
Ustavnopravna komisija razmatra amandmane na 
Ustav BiH, sve prijedloge zakona i druge akte koji se 
nalaze u proceduri u Domu naroda Parlamentarne 
skupštine BiH. Ona, također, daje mišljenja o po-
stojanju ustavnog osnova i usklađenosti prijedloga 
amandmana i prijedloga zakona sa Ustavom i pra-
vnim sistemom BiH, odnosno o principima  navedenih 
pravnih propisa. U amandmanskoj fazi Komisija raz-
matra amandmane na prijedloge zakona i dostavlja 
izvještaj Domu naroda o usvojenim amandmanima i 
predloženom zakonu.
Ustavnopravna komisija također organizira javne 
rasprave i stručna savjetovanja  u  skladu sa svojim 
nadležnostima i kompetencijama.

- Ustavnopravna komisija prati provođenje Ustava BiH; 

- Razmatra pitanja značajna za ustavni poredak Bosne i Her-
cegovine i daje inicijativu za amandmane na Ustav BiH; 

- Ispituje i dostavlja Domu mišljenja o prijedlozima aman-
dmana na Ustav BiH; 

- Kada Dom ocijeni potrebnim, provodi javnu raspravu o 
prijedlozima amandmana na Ustav BiH ili o prijedlozima 
zakona, te obavještava Dom o rezultatima javne rasprave; 

- Razmatra prijedloge zakona koje Dom treba usvojiti u vezi 
s njihovom usklađenošću sa Ustavom i pravnim sistemom 
BiH, kao i u vezi s pravnom obradom te Domu podnosi 
izvještaj s mišljenjem i prijedlozima, i pravno-tehničkim 
ispravkama očiglednih grešaka u tekstu;

- Razmatra pitanja zakonodavne metodologije i druga 
pitanja značajna za usklađenost pravno-tehničke obrade 
akata koje Dom treba usvojiti;

- Dostavlja mišljenja Ustavnom sudu BiH;

- Učestvuje u pripremi programa rada iz oblasti zakono-
davne aktivnosti Doma;

- Utvrđuje, zajedno s odgovarajućom komisijom 
Predstavničkog doma, prečišćeni tekst zakona i drugih pro-
pisa kada i ako ih za to ovlaste oba doma Parlamentarne 
skupštine BiH; 

- Razmatra prijedloge za oduzimanje imuniteta i u vezi s 
tim predlaže odgovarajuće odluke Domu;

- Razmatra pitanja koja se odnose na: pravni sistem, izbo-
rni sistem, Vijeće ministara BiH, državne praznike, grb, za-
stavu i državnu himnu Bosne i Hercegovine, pečat Bosne i 
Hercegovine, te državnu administraciju;

- Razmatra provođenje međunarodnog i domaćeg krivičnog 
zakonodavstva, te druga pitanja iz nadležnosti Doma koja 
nisu u nadležnosti drugih komisija.

